
 
 
Suxestión dirixida ao Concello de Cariño referente ao cobro de taxas por obras de 
accesibilidade 
 
 

 
 

Santiago de Compostela, 11 de abril de 2025 
 

Sra. alcaldesa: 

Nesta institución iniciouse expediente de queixa como consecuencia do escrito de XXX 
referente ao cobro de taxas por obras de accesibilidade. 

                                                           ANTECEDENTES 

1. No escrito indica: 

“Teño recoñecido un grao de discapacidade do 59%, con especificidade de dificultade 
para utilizar o transporte público (8 puntos), o que me da acceso a un IVE reducido do 
2% á hora de comprar un vehículo así como á exención en taxas de matriculación e 
imposto de circulación. Para a instalación dun elevador na miña residencia habitual, 
necesario para a min, o Concello de Cariño, no que estou empadroada e onde se sitúa 
a miña casa, cóbrame pola licencia de obra, sen ningún tipo de redución, unhas taxas 
de 765,6 Euros, resultado de aplicar a porcentaxe ao custo da obra mais o prezo da 
maquinaria, que non comprendo porqué tamén entra no cómputo. Aínda que solicitei 
unha subvención para a dita instalación, o montante total contando obra, gastos de 
arquitecto e maquinaria é moi superior ao dobre da contía coa que me poderían 
subvencionar. Considero que algo necesario, dada a miña discapacidade, non debería 
gravarse con mais gastos ou que, cando menos, os concellos apliquen para este caso 
reducións igual que se aplican nos casos anteriormente mencionados”. 

2. Ante iso requirimos información a ese concello, que nola remitiu. No informe 
sinálase o seguinte: 

“Visto o seu escrito de data 26/12/2024 no que pon de manifesto a queixa de XXX ao 
indicar ou seguinte:…  

En relación co anterior, infórmaselle que a realización de calquera construción, 
instalación ou obra obxecto de licenza de obra ou urbanística no termo municipal de 
Cariño, está gravada polo Imposto sobre construcións, instalacións e obras e polas 
taxas correspondentes, conceptos regulados por Ordenanzas municipais.  

Expediente: G.6.Q/15895/24 



A Base Impoñible do ICIO segundo o artigo 102.1 do Real Decreto Lexislativo 2/2.004, 
do 5 de marzo, polo que se aproba o texto refundido da Lei Reguladora das Facendas 
Locais, está constituída polo custo real e efectivo da construción, instalación ou obra, e 
enténdese por tal, a estas efectos, o caste de execución material daquela, debéndose 
considerar como caste real e efectivo da obra, construción ou instalación, o así 
determinado de acordo con os orzamentos e proxectos así presentados polos suxeitos 
pasivos.  

En canto á posibilidade de establecer un beneficio fiscal no imposto sobre 
construcións, instalacións ou obras, o artigo 9 de Real Decreto Lexislativo 2/2004, polo 
que se aproba o texto refundido da Lei Reguladora das Facendas Locais (en diante 
TRLRHL) establece, con carácter xeral, para todos os tributos locais o principio de 
reserva de Lei en materia de beneficias fiscais:  

«1.- non poderán recoñecerse outros beneficias fiscais que os expresamente previstos 
nas normas con rango de Lei ou os derivados da aplicación dos Tratados 
Internacionais. Con todo, tamén poderán recoñecerse os benefícios fiscais que as 
entidades locais establezan nas súas ordenanzas fiscais nos supostos expresamente 
previstos na Lei. En particular, e nas condicións que poidan prever ditas ordenanzas, 
estas poderán establecer unha bonificación de ata o 5 % da cota a favor dos suxeitos 
pasivos que domicilien as súas débedas de vencemento periódico nunha entidade 
financeira, anticipen pagos ou realicen actuacións que impliquen colaboración na 
recadación de ingresos.»  

Neste mesmo sentido, tamén se pronuncia a Lei 58/2003 do 17 de decembro, Xeral 
Tributaria, no seu artigo 8.d), ao establecer:  

«Regulásense en todo caso por Lei d. O establecemento, modificación, supresión e 
prórroga das exencións, reducións, bonificacións, deducións e demais beneficios ou 
incentivos fiscais.»  

A Ordenanza reguladora do Imposto sobre construcións, instalacións e obras do 
Concello de Cariño, recolle no seu artigo catro os supostos de exención do devandito 
imposto, no que non se inclúe exencións ou bonificacións a persoas con minusvalía.  

E, o mesmo pódese dicir da Ordenanza reguladora da taxa pola expedición de 
documentos administrativos, que non contempla ningún suposto de exención ou 
bonificación no sentido indicado.  

Lembrar que o artigo 137 da Constitución (CE, en diante) proclama de modo xenérico a 
autonomía de municipios, provincias e comunidades autónomas para a xestión dos 
seus respectivos intereses, o que significa que as corporacións locais teñen 
competencia normativa nos diversos sectores da súa acción administrativa, de acordo 
con o establecido polo correspondente lexislador sectorial, estatal ou autonómico. E 
teñen, así mesmo, competencia no ámbito estrito do ordenamento local constituído 
polos aspectos organizativo, xestión dos servizos e goce dos bens”. 



3. Ante iso requirimos dese concello que con urxencia facilitara información 
complementaria para coñecer se, en uso da súa autonomía na materia, considera 
promover beneficios fiscais para as obras de accesibilidade das que resulten usuarias 
as persoas con discapacidade residentes no termo municipal. O concello sinalou o 
seguinte: 
 
“Visto o seu escrito de data 03/02/2025 no que se pon de manifesto a queixa 
efectuada por XXX respecto ao cobro de taxas por obras de accesibilidade, 
 
INFÓRMASELLE: 
 
Que o actual equipo de goberno, no momento en que se decida a modificación 
da correspondente Ordenanza fiscal, valorará a posibilidade de introducir 
beneficios fiscais para as obras de accesibilidade das que resulten usuarias as 
persoas con discapacidade”. 
 
                                                             ANÁLISE 
 
1. Como sinalouse ao requirir a información complementaria, o primeiro informe 
indicaba, basicamente, que os beneficios fiscais aos que non referimos deben vir 
habilitados por norma con rango de lei ou tratado internacional; que a ordenanza do 
concello prevé 4 exencións, pero non para persoas con discapacidade; e que ten 
autonomía e competencia normativa neste ámbito. O sinalado é adecuado e subliña 
que o ente local ten autonomía e competencia normativa para establecer os 
beneficios. 

2. En calquera caso, a posibilidade de regular o beneficio existe; así, outras ordenanzas 
prevén beneficios deste tipo, por exemplo a ordenanza de Valencia, art. 6, que sinala: 

“…2. Con todo, tamén poderán recoñecerse os beneficios fiscais que as Entidades 
Locais establezan nas súas Ordenanzas Fiscais nos supostos expresamente previstos 
pola Lei. Para ese efecto, e ao amparo do previsto no artigo 103.2 do Texto Refundido 
da Lei Reguladora das Facendas Locais, aprobado por RDL 2/2004, do 5 de marzo, 
establécense as seguintes bonificacións na cota do imposto:  

… Bonificación do 90 % para as obras de acceso e habitabilidade das persoas con 
discapacidade.  

1. Gozarán dunha bonificación do 90 % sobre a cota as construcións, instalacións ou 
obras necesarias para o acceso e habitabilidade das persoas con discapacidade que se 
realicen en vivendas e edificios nos que residan habitualmente, sempre que se acredite 
a necesidade de tales obras nos termos do apartado seguinte. Para os efectos desta 
bonificación entenderase por construción, instalación ou obras necesarias para o 
acceso e habitabilidade das persoas con discapacidade, aquelas que impliquen unha 
reforma interior dunha vivenda para a súa adecuación á discapacidade de calquera das 
persoas que residan habitualmente na mesma. Igualmente comprenderán a 



modificación dos elementos comúns do edificio que sirvan de paso necesario entre 
este e a vía pública, tales como escaleiras, corredores, portais ou calquera outro 
elemento arquitectónico, ou as necesarias para a aplicación de dispositivos mecánicos 
ou electrónicos que sirvan para superar barreiras de comunicación sensorial ou de 
promoción da súa seguridade. Cando as obras consistan na instalación de ascensores 
unicamente aplicarase a bonificación regulada neste apartado se con iso mellórase a 
accesibilidade, en calquera dos seguintes supostos:   

a) Pola súa instalación onde antes non o había.  

b) Pola súa baixada a cota 0.  

c) Por incluír características especiais para tal fin.  

En calquera destes tres supostos deberá cumprirse os requisitos subxectivos previstos 
no apartado 2. A bonificación non alcanzará ás construcións, instalacións ou obras que 
se realicen en inmobles que por prescrición normativa deban estar adaptados 
obrigatoriamente.  

2. Para poder gozar desta bonificación deberanse cumprir os seguintes requisitos 
subxectivos, os cales deberán acreditarse ante a Administración tributaria municipal:  

A) Achegar o certificado de discapacidade ou resolución equivalente, de polo menos 
un dos residentes habituais no inmoble, expedido polo órgano competente da 
administración autonómica, ao que se acompañará o ditame médico correspondente 
no que se acredite que a discapacidade está relacionada cunha mobilidade reducida.  

B) Acreditar a residencia habitual no inmoble obxecto da construción, instalación ou 
obra.  

3. Esta bonificación alcanzará exclusivamente á parte da cota correspondente ás 
construcións, instalacións ou obras destinadas estritamente a o devandito fin, 
debéndose achegar polo interesado unha desagregación do orzamento, subscrito, no 
seu caso, polo técnico facultativo que dirixa as obras, no que se determine 
razonadamente o custo das construcións, instalacións ou obras amparadas por esta 
bonificación.  

4. A bonificación aplicarase á cota resultante de aplicar, no seu caso, as bonificacións a 
que se refiren os apartados anteriores”. 

3. O indicado coincide coa opinión doutrinal expresada na revista “El Consultor de los 
Ayuntamientos”, nº 12, decembro 2019, que indica: 



“O art. 9.1 do Texto Refundido da Lei Reguladora das Facendas Locais (en diante, 
TRLRHL), aprobado por Real Decreto Lexislativo 2/2004, do 5 de marzo (BOE do 9), 
determina:  
 
«Non poderán recoñecerse outros beneficios fiscais nos tributos locais que os 
expresamente previstos nas normas con rango de lei ou os derivados da aplicación dos 
tratados internacionais. Con todo, tamén poderán recoñecerse os beneficios fiscais 
que as entidades locais establezan nas súas ordenanzas fiscais nos supostos 
expresamente previstos pola lei. En particular, e nas condicións que poidan prever 
ditas ordenanzas, estas poderán establecer unha bonificación de ata o cinco por cento 
da cota a favor dos suxeitos pasivos que domicilien as súas débedas de vencemento 
periódico nunha entidade financeira, anticipen pagos ou realicen actuacións que 
impliquen colaboración na recadación de ingresos».  
 
O TRLRHL establece unha serie de bonificacións e, entre elas, o art. 93 establece a 
exención no Imposto sobre Vehículos de Tracción Mecánica dos vehículos 
matriculados a nome de persoas con discapacidade para o seu uso exclusivo.  
 
Da mesma forma, no Imposto sobre Construcións, Instalacións e Obras, o art. 103 
TRLRHL regula unha bonificación potestativa de ata o 90% a favor das construcións, 
instalacións ou obras que favorezan as condicións de acceso e habitabilidade dos 
discapacitados.  
 
Respecto das taxas, o único beneficio fiscal contemplado expresamente no TRLRHL é a 
exención en favor o Estado, as CCAA e as Entidades Locais (art. 21). A Lei 8/1989, do 13 
de abril (BOE do 15), de Taxas e Prezos Públicos, no seu art. 18 establece: «Sen 
prexuízo do previsto no artigo 8, non se admitirá, en materia de taxas, beneficio 
tributario algún, salvo a favor do Estado e os demais Entes públicos territoriais ou 
institucionais ou como consecuencia do establecido nos Tratados ou Acordos 
Internacionais». E, no referido art. 8: «Na fixación das taxas terase en conta, cando o 
permitan as características do tributo, a capacidade económica das persoas que deben 
satisfacelas».  
 
No mesmo sentido, o art. 24.4 TRLRHL, ao regular a cota tributaria das taxas, establece 
que: «Para a determinación da contía das taxas poderán terse en conta criterios 
xenéricos de capacidade económica dos suxeitos obrigados a satisfacelas». Como 
sinala XXX, no noso recente especial dedicado aos beneficios fiscais (A LEI 9540/2019) 
é posible utilizar criterios de capacidade económica na determinación das tarifas de 
modo que se evite utilizar a figura do beneficio fiscal, cando non existe unha 
habilitación legal para iso.  
 
Pois ben, cabería preguntarse se o ter un grao de discapacidade igual ou superior ao 33 
por cento, puidese considerarse como un criterio xenérico de capacidade económica 
dos suxeitos obrigados ao pago. O Real Decreto Lexislativo 1/2013, do 29 de novembro 
(BOE do 3 de decembro), polo que se aproba o Texto Refundido da Lei Xeral de 
dereitos das persoas con discapacidade e da súa inclusión social, define a 
discapacidade como unha situación que resulta da interacción entre as persoas con 



deficiencias previsiblemente permanentes e calquera tipo de barreiras que limiten ou 
impidan a súa participación plena e efectiva na sociedade, en igualdade de condicións 
coas demais. E as «medidas de acción positiva» defínense como aquelas de carácter 
específico consistentes en evitar ou compensar as desvantaxes derivadas da 
discapacidade e destinadas a acelerar ou lograr a igualdade de feito das persoas con 
discapacidade e a súa participación plena nos ámbitos da vida política, económica, 
social, educativa, laboral e cultural, atendendo aos diferentes tipos e graos de 
discapacidade. E a propia Lei do Imposto sobre a Renda das Persoas Físicas ten en 
conta a situación de discapacidade para os efectos de determinar a base impón do 
imposto.  
 
Á vista do anterior, entendemos que a situación de discapacidade pode ser tida en 
conta como criterio xenérico de capacidade económica. E que as Entidades Locais ten 
potestade, se así o consideran oportuno, para establecer na Ordenanza fiscal que 
regula a correspondente taxa, contía diferenciadas da cota para as persoas que teñan 
recoñecido un grao de discapacidade igual ou superior ao 33 por cento”. 
 
3. O Real Decreto Lexislativo 1/2013, de 29 de novembro, polo que se aproba o Texto 
Refundido da Lei Xeral de dereitos das persoas con discapacidade e da súa inclusión 
social, sinala no seu art. 2 (definicións): 
 
“A efectos desta lei enténdese por: … g) Medidas de acción positiva: son aquelas de 
carácter específico consistentes en evitar ou compensar as desvantaxes derivadas da 
discapacidade e destinadas a acelerar ou lograr a igualdade de feito das persoas con 
discapacidade e a súa participación plena nos ámbitos da vida política, económica, 
social, educativa, laboral e cultural, atendendo aos diferentes tipos e graos de 
discapacidade”… k) Accesibilidade universal: é a condición que deben cumprir as 
contornas, procesos, bens, produtos e servizos, así como os obxectos, instrumentos, 
ferramentas e dispositivos para ser comprensibles, utilizables e practicables por todas 
as persoas en condicións de seguridade e comodidade e da forma máis autónoma e 
natural posible...”. 
 
Pola súa banda, o art. 22 sinala (accesibilidade): 
 

“1. As persoas con discapacidade teñen dereito a vivir de forma independente e a 
participar plenamente en todos os aspectos da vida. Para iso, os poderes públicos 
adoptarán as medidas pertinentes para asegurar a accesibilidade universal, en 
igualdade de condicións coas demais persoas, nas contornas, procesos, bens, produtos 
e servizos, o transporte, a información e as comunicacións, incluídos os sistemas e as 
tecnoloxías da información e as comunicacións, así como os medios de comunicación 
social e noutros servizos e instalacións abertos ao público ou de uso público, tanto en 
zonas urbanas como rurais. 2. No ámbito do emprego, as condicións básicas de 
accesibilidade e non discriminación ás que se refire este capítulo serán de aplicación 
con carácter supletorio respecto a o previsto na lexislación laboral”. 
 
4. A última resposta do concello non concreta se finalmente promoverá o 
establecemento do beneficio e o memento en que, no seu caso, iso se faría. 
 



5. A persoa promotora da queixa demanda a preservación de intereses especialmente 
protexidos na Constitución Española. O seu artigo 49 establece que “as persoas con 
discapacidade exercen os dereitos previstos neste título en condicións de liberdade e 
igualdade reais e efectivas. Regularase por lei a protección especial que sexa necesaria 
para o devandito exercicio”; e que “os poderes públicos impulsarán as políticas que 
garantan a plena autonomía persoal e a inclusión social das persoas con discapacidade, 
en contornos universalmente accesibles. Así mesmo, fomentarán a participación das 
súas organizacións, nos termos que a lei estableza. Atenderanse particularmente as 
necesidades específicas das mulleres e os menores con discapacidade”. 

 
CONCLUSIÓN  

 
Por todo o sinalado ata agora considerase necesario, en aplicación do disposto no 
artigo 32.1 da Lei 6/1984, da Valedora do Pobo, facer chegar a ese Concello de Cariño 
a seguinte suxestión:  
 
Que se promova a modificación da ordenanza municipal para establecer bonificacións 
nos gravámenes fiscais municipais que afectan a construccións, instalacións ou obras 
necesarias por razóns de accesibilidade para personas con discapacidad nas viviendas 
nas que residen habitualmente. 
 
Agradecendo de antemán a acollida ao manifestado nesta resolución da Valedora do 
Pobo, recordámoslle a necesidade de que no prazo de un mes de conta a esta 
institución da aceptación da resolución formulada, no seu caso, e das medidas 
adoptadas para darlles efectividade, tamén no seu caso.  
 
En aplicación do principio de transparencia, a partir da semana seguinte a data na que 
formulou esta resolución incluiranse na páxina web da institución.  
 
Saúdoa atentamente.  
 
 
 
María Dolores Fernández Galiño  
Valedora do Pobo (en funcións) 


